
Velkomin til setningar Búnaðarþings 2010.

Á hverjum einasta degi, allt árið um kring skapa íslenskir bændur þjóðinni um 100 milljónir króna í verðmætum.  Við framleiðum áþreifanleg verðmæti sem munar um þegar kreppir að í sameiginlegum búskap okkar Íslendinga.  Landbúnaðurinn er, þrátt fyrir allt, enn burðarás í atvinnulífi landsins.  Hann veitir a.m.k. 10.000 manns atvinnu og er hjartað og lungað í atvinnumarkaði víða á landsbyggðinni.  Á höfuðborgarsvæðinu eru um 1400 fjölskyldur sem hafa lífsviðurværi af landbúnaði.  Afkoma hans hefur því verulega þýðingu fyrir búsetu í landinu.  Hann skiptir máli til að tryggja fæðuöryggi landsins sem er okkur eyjarskeggjum mikilvægt. Þetta var rækilega staðfest í glænýrri skoðanakönnun sem Capacent gerði fyrir Bændasamtökin. Þar svara rúmlega 84% aðspurðra að það skipti miklu máli að vera ekki öðrum háð um landbúnaðarvörur. Þegar spurt er hversu miklu máli það skipti að landbúnaður sé stundaður hér á landi til framtíðar taka 96% landsmanna undir það. Við bændur erum þakklátir eindregnum stuðningi við okkar störf.

Ef frá eru talin erlend aðföng til landbúnaðar, að viðbættu áætluðu verðmæti útfluttrar búvöru, þá koma í samfélagskassann okkar 35-40 milljarðar á ári vegna starfa íslenska bóndans. Þetta eru e.t.v. ekki stórbrotnar tölur í samanburði við aðrar burðarstoðir samfélagsins, fiskveiðar eða ferðaþjónustu. En í samhengi við umræðu um gjaldeyrisforða, erlendar skuldir og afborgun af erlendum lánum þá munar um minna.  Þjóðin þarf nú sem áður á þeim atvinnugreinum að halda sem skapa og spara gjaldeyri.

Umræður um tollvernd landbúnaðarins hafa varla farið framhjá neinum undanfarin ár.  Hún hefur oft verið harðlega gagnrýnd og talin halda uppi háu vöruverði.  En staðreyndin er sú að undanfarna mánuði hefur þessi sama tollvernd verndað heimilin í landinu.  Innlendar landbúnaðarvörur hafa haldið matarverði niðri undanfarna mánuði og haft sitt að segja til að halda aftur af verðbólgu.  Nú er svo komið að matarverð hérlendis mælist ekki í efstu sætum í samanburði milli landa.

Ef ekki væri hér innlendur landbúnaður þyrftu landsmenn að verja um 100 milljónum króna á hverjum einasta degi í kaup á erlendum búvörum.  Ef ekki væri verið að yrkja og nýta okkar dýrmætu matarauðlind, landið sjálft.  Búvörusamningar okkar, sáttmáli bænda og þjóðar, eru samningar um starfsskyldur bænda.  Eðli þeirra er að undirbyggja kraftmikla gæðabúvöruframleiðslu.  Íslenskir búvörusamningar eru framleiðslu- og fæðuöryggissamningar og kveða á um varðveislu landsins gæða.  

Fyrir tæpu ári gerðu Bændasamtökin samkomulag við ríkisstjórn Íslands um breytta búvörusamninga fyrir helstu framleiðslugreinar landbúnaðarins.  Það var staðfest í atkvæðagreiðslu hjá sauðfjár- og kúabændum og nokkru síðar var samkomulag um starfsskilyrði garðyrkjunnar endurnýjað.  Alþingi staðfesti samningana nær einum rómi og er það til vitnis um hve breið samstaða myndaðist milli stjórnmálaflokkanna um málið.  Þrátt fyrir gamlar væringar og átök geta menn staðið saman.  Það er mitt mat að með samkomulagi bænda og ríkis var eitt fyrsta skrefið stigið hér á landi til sameiginlegs endurreisnarstarfs eftir bankahrunið.

Því er hins vegar ekki að leyna að breyttir búvörusamningar hafa íþyngjandi áhrif á afkomu bænda. Minnkandi kaupmáttur, atvinnuleysi og fólksfækkun hittir fyrir allar greinar landbúnaðarins.  Neytendur velja nú ódýrari vöruflokka sem eru eðlileg viðbrögð við versnandi hag heimilanna. Miskunnarlaus samkeppni ríkir á kjötmarkaði og er afkoma búgreina slök.  Frumframleiðendur og úrvinnsluiðnaður hefur ekki mörg tæki til að takast á við hríðversnandi afkomu.  Það er lán í óláni að vegna veikari stöðu íslensku krónunnar hefur niðurfelling útflutningsskyldu lambakjöts haft minni áhrif en óttast var á kjötmarkað. Aukinn útflutningur afurða og hagstætt útflutningsverð vegur þar á móti.

Sterkar byggðir eru forsenda þess að vel takist til við uppbyggingu samfélagsins. En hvaða áherslur eru það sem stjórnvöld hafa í byggðamálum? Fyrst koma upp í hugann þættir eins og  heilbrigðisþjónusta, menntamál og aðgengi að almannagæðum, svo sem raforku, fjarskiptum og póstþjónustu.  Í mínum huga eiga byggðamál á Íslandi fyrst og fremst að snúast um jafnræði íbúa landsins.  Víst verður alltaf dýrara að búa í dreifðum byggðum en pólitískur vilji er allt sem þarf til að jafna aðstöðu íbúanna. Hvers vegna ekki að setja þá stefnu að orkukostnaður verði sambærilegur um land allt?
Því miður er það svo að ýmsar brotalamir íslenskrar byggðastefnu felast í slaklegum vinnubrögðum löggjafans á innleiðingu tilskipana Evrópusambandsins.  Frelsið og markaðurinn eru ágæt til sín brúks en við sjáum það glögglega að sömu lögmál eiga ekki við um markaðsvæðingu póstþjónustu á Íslandi og í öðrum fjölmennari og þéttbýlli ríkjum.  Hvað þá um raforku eða aðra grunnþjónustu sem við teljum sjálfsagða í þjóðfélagi nútímans.  Um þetta þarf vart að deila.  
Bændur og landbúnaður eins og aðrar atvinnugreinar hafa ekki farið varhluta af vændræðum vegna gengis- og bankahrunsins.  Bændasamtökin hafa frá fyrsta degi verið virk við að gæta hagsmuna bænda.  Úrlausnir lánamála hafa gengið hægar en við óskuðum okkur en ástæður þess eru öllum kunnar.  Hvort bú eru 120 eða 150 sem eiga í meiriháttar vandræðum þá er hvert og eitt þeirra alvarlegt mál.  Í raun má skipta bændum í þrjá hópa þegar fjallað er um greiðsluvandann.  Fyrsti hópurinn telur um 130 bú sem eiga í miklum erfiðleikum.  Í næsta flokki eru tugir búa til viðbótar sem eiga að geta, eftir endurskoðun rekstrar og skulda, átt ágæta framtíð.  Í þriðja hópnum eru bú sem standa frammi fyrir greiðsluerfiðleikum en eru samt með sterka eignastöðu.  Lausaskuldir, stórhækkun greiðslubyrði lána og aukinn rekstrarkostnaður fer illa saman við minnkandi tekjur.  Almennt má segja að fjármunavelta í búskap er lág miðað við fjárfestingu.  Stökkbreyting höfðustóls á tiltölulega litlum skuldum getur gert útaf við annars skuldlítið bú.  
Bændasamtökin hafa ekki síst áhyggjur af þróun mála hjá þeim sem ég setti í þriðja hópinn, þeir sem eru í slíkri stöðu að sértækar aðgerðir ná ekki til.  Frá haustdögum 2008 hafa Bændasamtökin talað um lækkun skulda.  Stjórn BÍ ályktaði á fundi sínum 9. desember síðastliðinn að almenn niðurfærsla lána væri sanngjörn og heppileg lausn.  Ekki aðeins myndi hún bæta stöðu skuldara heldur ekki síst auka gæði lánasafna, þ.e. útlána hinna nýju banka.  Við sem tókum lán gerðum okkur ljóst að áhætta fælist í lántöku.  En enginn, hvorki lántakandi eða lánveitandi, gat séð fyrir þær kollsteypur sem síðar urðu.  Er ekki sanngjarnt  að reynt sé að jafna þeim byrðum?  Er ekki réttlæti fólgið í einhverri lækkun höfuðstóls skulda, þegar vitað er að skuldirnar hafa þegar verið færðar niður hjá hinum nýju bönkum?  
Í sögulegu samhengi er útlánatap til landbúnaðar ekki verulegt.  Sagt er að bestu útlánasöfn bankastofnana samanstandi einkum af tvennu, húsnæðislánum og lánum til bænda.  Þar sé greiðsluviljinn mestur.

Það er allra hagur að þessum greiðsluvilja sé viðhaldið.  Ekkert væri jafnskaðlegt og atgervisflótti ungs fólks úr búskap eða eyðilegging á nútímaframleiðsluaðstöðu.  Búnaðarþing þarf að senda skýr skilaboð um félagslega samheldni bænda og setja fram hugmyndir að úrræðum sem duga til að takast á við vandann.  
Bændasamtökin hafa í samvinnu við búnaðarsambönd brugðist við rekstrarvanda bænda með faglegri fjárhagsráðgjöf.  Ráðunautar hafa ekki síður verið lánastofnunum til ráðuneytis um hvernig meta skuli ýmsa þætti búrekstrar og það hefur verið ánægjulegt að heyra bankastjórnendur hæla faglegum vinnubrögðum þeirra.  Ráðunautar eða Bændasamtökin geta hins vegar ekki leyst mál bænda nema með góðu samstarfi þeirra og lánastofnana.  Hagsmunagæsla samtakanna er ekki síst fólgin í viðræðum við lánastofnanir og aðhaldi.  Í ályktun BÍ til lánastofnana er til dæmis rætt um verðmat á jörðum.  Ljóst er, af þeim úrlausnum sem ætlað er að beita, að verðmat jarða skiptir þar höfuðmáli.  Mat á launaþörf bænda og mat á viðráðanlegri greiðslubyrði búa næstu árin mun hafa mikið að segja um hvernig tekst til með úrlausn mála. Á það er minnt að sjaldan eru skil milli heimilis fjölskyldunnar og búrekstrarins.  Búfé þarf sína hirðingu og aðbúnað hvernig sem fjárhagsleg staða búsins er hverju sinni.
Bændur geta því miður ekki vonast eftir töfralausnum frekar en aðrir landsmenn.  Aðfangahækkanir undanfarinna ára virðast ekki ganga hratt til baka.  Minnt skal á það hér að við breytingu á búvörusamningum var bókað sérstaklega um samstarf okkar og stjórnvalda um mat og úrlausn á skuldum landbúnaðarins.  Bændasamtökin hafa ekki dregið af sér í þeim efnum og nú kemst vonandi meiri hreyfing á málin og alvöru aðgerðum verði beitt.
Í umræðunni virðist stundum sem að afskriftir lána séu einfaldari ef eignir eru leystar upp og seldar.  Ef það einfaldar afskriftir lána bænda, að færa lánasöfn í heilu lagi á milli banka, þá mætti hugleiða hvort stofnun á nýjum lánasjóði bænda með þátttöku samvinnufélaga bænda og fleiri geti verið fær leið.  
En hverjar eru framtíðarhorfur í rekstri bænda?

Bændur hafa styrkst vegna hagræðingar atvinnuvegarins síðustu ár.  Þeir byggja rekstur sinn á grunni faglegrar þekkingar og þeir munu halda áfram að leita leiða til aukinnar hagkvæmni.  Kjarabætur verða fyrst og fremst sóttar til öflugri bústjórnar.  Stóraukin þátttaka í félagslegu búfjárræktarstarfi myndar grunn að traustari og arðsamari búrekstri. Hjá mörgum skiptir mestu máli að gera betur úr því sem fyrir er.  Öðrum væri jafnvel betur fyrirkomið með því að draga saman rekstur og leita nýrra leiða.  Búin eru og verða mismunandi að stærð og gerð því við þurfum bæði stór bú og lítil.  
Undanfarin ár hafa Bændasamtökin byggt upp öfluga upplýsingagrunna sem gera áskorun við erfiðleika dagsins í dag auðveldari viðfangs.  Ég nefni hér miðlæga gagnagrunna á sviði afurða og ræktunar, átak í landupplýsinganotkun og fjárhagsgagnagrunna sem notaðir eru við daglega fjármálastjórn búanna.  
Kjarabætur verða ekki síður sóttar til bætt reksturs afurðastöðva landbúnaðarins. Ég nefndi áðan erfiðleika kjötframleiðslunnar.  Meiri og hraðari breytinga er þörf í rekstri kjötafurðastöðva til aukinnar hagkvæmni.  Samkvæmt stefnu stjórnvalda um aðild að ESB er ekkert sem á að koma í veg fyrir að þegar verði sett í löggjöf heimild til afurðastöðva og framleiðanda um aukna samvinnu eða sameiningu.  Skorað er á ríkisstjórnina að tryggja sem fyrst slík úrræði svo afurðafyrirtækin liggi ekki fyrirfram flöt ef Evrópusambandsaðild verður að veruleika.  Og þó að svo verði ekki er nauðsynlegt að styrkja starfsemina með slíkri breytingu á búvörulögum.  Við megum engan tíma missa.  

Langmesta óvissa um framtíð landbúnaðar er heimatilbúin.  Í kjölfar alþingiskosninga í vor var mynduð fyrsta íslenska ríkisstjórnin sem hefur aðild að ESB á stefnuskránni.  Ekki vil ég gera lítið úr sjónarmiðum sem telja aðild að ESB vera framfaraskref fyrir Ísland þó engin haldbær rök aðildarsinna finnist nú lengur fyrir aðild.  Þar hafa menn hrakist úr einu skjólinu í annað.  Svo virðist vera sem fátt standi eftir nema þörfin fyrir að treysta öðrum en sjálfum okkur fyrir gæfu þjóðarinnar.  Þar virðast einu svörin vera að sótt sé um af því að Alþingi vildi það.
Hugmyndin að sækja um og sjá hvað er í boði er vafalaust best heppnaða pólitíska brella seinni ára.  Ekki getur fólk verið á móti því að kostir aðildar séu kannaðir.
Aðildarumsókn að Evrópusambandi nútímans er ekki annað en boð um að hér verði hafist handa við að breyta stjórnkerfi landsins að kröfum ESB og færa sjálfsstjórn okkar og sjálfstæði undir fjarlæg stjórnvöld.  Aðildarferlið á ekki að skoðast eingöngu í ljósi hagsmuna landbúnaðar og sjávarútvegs heldur þarf að svara því til hvaða hlutverk og stöðu íslenska þjóðin vill taka í samfélagi þjóðanna.  Hvert mun Evrópusambandið þróast og til hvaða Evrópusambands horfum við til?  Farnast okkur betur ef vélað er um grundvallarhagsmuni okkar af öðrum ríkjum?  Við höfum reynslu af því í okkar sögu. Höfum við gefist upp á því að vera sjálfstæð þjóð?

Undirbúningur bænda vegna aðildarviðræðna stjórnvalda við ESB er traustur og hann byggist á áralangri þekkingaröflun um innviði landbúnaðarstefnu ESB.  Við höfum ekki þurft að finna upp svör eða slá fram vonum og væntingum því kjarni málsins er að landbúnaðarstefna ESB þjónar ekki hagsmunum bænda eða neytenda.  Hún þjónar voldugum milliliðum og stórlandeigendum.  Evrópusambandið sjálft hefur sagt, að frá breytingu landbúnaðarstefnunnar árið 2004 hefur afurðaverð til bænda hríðfallið en verð til neytenda hækkað.  Hvert fór mismunurinn? 
Búnaðarþingið sem sett er í dag tekur þátttöku Bændasamtakanna í aðildarferlinu til umræðu.  Við höfum tilnefnt í samningahópa en spyrjum okkur nú hvort við eigum að starfa þar áfram eða draga okkur til baka.  Við fengum skýr skilaboð frá bændum á bændafundum í haust.  Félagsmenn okkar kæra sig ekki um að samtök þeirra dragist til ábyrgðar.  En þótt vinna í samningahópum sé með okkar aðild eða án er það Alþingi og ríkisstjórn sem móta eiga þær varnarlínur og samningsmarkmið sem samninganefnd Íslands þarf að gæta að.  Þau bera ábyrgð á aðildarferlinu og útkomunni.  
„Þeir sem þurfa sérreglur eiga ekki að sækja um,“ sagði Stefán Már Stefánsson prófessor í lögum á námskeiði Bændasamtakanna um landbúnaðarlöggjöf ESB sem haldið var fyrir trúnaðarmenn bænda. Nú liggur fyrir að verkefnið er að bylta starfsumhverfi landbúnaðarins eins og fram kemur í skýrslu framkvæmdastjórnar ESB sem kom bændum ekki á óvart.  Brátt verður hafist handa við að sníða landbúnaðarstefnu okkar að sameiginlegu landbúnaðarstefnu ESB.  Engar vísbendingar eru þar um undanþágur fyrir íslenska bændur enda eru þær ekki til.   Í besta falli einskonar tímbundnar heimildir til bráðbirgðaráðstafana undir eftirliti og stefnu ESB og þá eingöngu með íslensku fjármagni sem verður viðbót við hátt árlegt aðildargjald.  Til viðbótar nauðsynlegri endurskoðun kjötafurðastöðva sem ég áður nefndi, verða nú að fara fram opinskáar umræður um fækkun allra úrvinnslustöðva landbúnaðar.  Eftir aðild að ESB þarf vafalaust ekki nema eina mjólkurvinnslu í landinu og tvö sláturhús.  

Ríkisstjórnin er vægast sagt ósamstíga í Evrópusambandsmálunum. Það er varla hægt að búast við glæstum árangri þegar þeir sem standa í stafni bera ekki gæfu til að standa saman og sýna styrk. Veikleikar okkar eru styrkleikar viðræðuaðilans.  Það eru vafalaust erfiðar viðræður framundan og hjá ESB er valinn maður í hverju rúmi. Hugsanlega er við ofurefli að etja en höfum hugfast, líkt og ágætir sendimenn ESB hafa sagt, að það vorum við Íslendingar sem sóttum um aðild hjá þeim. Þeirra reglur eru skýrar.
Sáttmáli stjórnarflokkanna um aðildarumsókn líkist því helst að ákveðið hafi verið að tvímenna í útreiðartúr til ESB-girðingarinnar.  Annar snýr aftur og hinn fram í hnakknum og síðan hotta þeir á klárinn í sitt hvora áttina.  Meðan aðildarsinninn horfir yfir taglið sér hann fyrirheitnu girðinguna fjarlægjast en streðar þó enn. Hinn þorir ekki að taka almennilega í tauminn og stöðva.  Ekki get ég hugsað þá hugsun til enda, eins og sagt er nú á tímum,  hvernig útreiðartúrinn endar.  

Nú er líka svo komið að almenningur ber takmarkað traust til stjórnvalda um að gæta hagsmuna Íslands í aðildarferlinu. Í könnun Capacent sem ég gat áðan kemur í ljós að hátt í 60% landsmanna segjast ekki bera neitt eða lítið traust til stjórnvalda í þessum efnum. Það hljóta að vera alvarleg skilaboð til þeirra sem stjórna vegferðinni til Brussel.

Bændur geta ekki látið það baráttulaust þegar molað er undan meginstoðum byggða og landbúnaðar.  Sjónarmið okkar eiga mikinn hljómgrunn meðal þjóðarinnar því 84% hennar telja framtíð landbúnaðar hafi áhrif á viðhorf sitt til aðildar að ESB. Þetta segir okkur að stjórnmálamenn, hvar í flokki sem þeir standa, verða að gæta að hagsmunum landbúnaðarins.
Þegar spurt er um áhuga fólks á að ganga inn í sambandið er einungis þriðjungur sem svarar því játandi í dag. Þó svo að sú mæling gefi okkur sem erum mótfallin aðild að sambandinu góðar vonir þá ítreka ég að baráttan er rétt að byrja og skjótt skipast veður í lofti.
Framtíðin
Framtíðin bíður okkar og tímbundnir erfiðleikar okkar í dag mega ekki koma í veg fyrir að sjá hið mikilvæga hlutverk okkar í framtíðinni.  Alþjóðasamtök búvöruframleiðenda (IFAP) hyggjast á þessu ári beina athygli sinni að því lykilhlutverki sem bændur gegna í varðveislu vistkerfa.  Samtökin skora á ríkisstjórnir og þjóðir heims að setja í gildi áætlanir um trygga framtíð líffræðilegrar fjölbreytni jarðar um leið og tryggt verði að bændur hafi nauðsynleg úrræði til að auka matvælaframleiðslu um 70 prósent fyrir árið 2050 til þess að fæða vaxandi fjölda jarðarbúa. 
Svo vitnað sé í Ajay Vashee, forseta IFAP:

„Aðalatriðið fyrir bændur er að öðlast viðurkenningu á þeim margþættu hlutverkum sem búist er við að landbúnaður gegni og finna réttu leiðirnar til að standa undir þeim. Við þurfum að hjálpa og hvetja bændur til að bæta núverandi starfshætti um leið og við gætum þess að þeir geti unnið fjölskyldum sínum farborða og verið samkeppnishæfir á markaði. Þetta starf þarf allt að vinna á sama tíma, því að öðrum kosti er hætta á að fæðuöryggi verði ábótavant eða að vistkerfum verði stofnað í hættu". Tilvitnun lýkur.
Undir þetta taka Bændasamtökin og hvetja til þess að við endurreisn landsins verði ekki skorast undan að meta gildi landbúnaðarins fyrir þjóðina. Við þurfum og verðum að halda áfram að huga að grunnstoðum hans.  Umræðan um umhverfismál, heilnæmi matvæla og framleiðsluaðstæður er til vitnis um það.  Möguleikar atvinnuuppbyggingar á grunni gæða matarauðlinda okkar, lands, fiskimiða og vatnsins eru meðal stóru tækifæra íslensku þjóðarinnar.  Því verðum við að tryggja:
· Að kunnátta bænda til að nýta staðbundnar aðstæður sé viðurkennd.

· Að fjármagni verði veitt til vísindarannsókna sem renna stoðum undir þróun og góðan skilning á tengslum landbúnaðarstjórnunar og hagsmunum þjóðarinnar. 
· Að gerð og skipulagning löggjafar sem snertir landbúnaðarframleiðslu og nýtingu annarra auðlinda verði ekki sundurslitin af því að ólík fagráðuneyti fást við einstök mál án samstarfs við hin með heildarmynd í huga. 
· Að viðurkenndur verði eignar- og umráðaréttur bænda á landi, með ábyrga nýtingu ræktarlands að leiðarljósi. 

Búnaðarþing er ein elsta félagssamkoma okkar þjóðar.  Búnaðarþing hefur lifað sem vettvangur íslensks landbúnaðar, bænda og búaliðs,  í langan tíma, og látið sig varða þjóðfélags-, menningar- og atvinnumál.  Landbúnaður, sem áður var næsta eina atvinnugrein landsins, hefur sterkar rætur hjá þjóðinni líkt og rakið hefur verið hér.  Samkomulag okkar bænda við stjórnvöld í vor, sem áður er getið, er til vitnis um samstöðu til uppbyggingar. 
Að kvöldi dags þann 5. janúar sl. á fundi í Ráðherrabústaðnum með forystu ríkisstjórnarinnar og helstu atvinnu- og launþegasamtökum lét ég þau ummæli falla að nú verði ríkisstjórnin og aðrir stjórnmálaflokkar að taka höndum saman og leggja pólitísk átök til hliðar.  Umræður um aðild að Evrópusambandinu, fyrningarleið sjávarútvegs, og aðra þætti sem kljúfa þjóðina verður að láta bíða betri tíma.  Nú skiptir fyrst og fremst máli að hugsa um fólk en ekki pólitískar kenningar.  Með slíka sátt, samstöðu og samstarfsvilja eigum fyrr von á betri tíð.  Freysteinn Gíslason kemst svo að orði í einu kvæða sinna:
Þó að æði ógn og hríðir,

aldrei neinu kvíða skal.

Alltaf birtir upp um síðir,

aftur kemur vor í dal.
Búnaðarþing 2010 er sett.
